
O‘ZBEKISTONDA AHOLI 
FAROVONLIGINI TA’MINLASH 
YO‘LLARI

 

Ibragimov Elmurod Gulboynor o‘g‘li
O‘zbekiston Respublikasi Bank-moliya akademiyasi
“Davlat moliyasi va xalqaro moliya” mutaxassisligi magistranti
ORCID: 0009-0005-1051-0455

Annotatsiya: Mazkur maqolada O‘zbekiston Respublikasida aholi farovonligini ta’minlashning asosiy yo‘nalishlari, mavjud 
muammolar va ularni bartaraf etish mexanizmlari tahlil qilinadi. Aholi daromadlarini oshirish, ijtimoiy himoya tizimini 
kuchaytirish, bandlikni ta’minlash, ta’lim va sog‘liqni saqlash sifatini yaxshilash orqali farovonlik darajasini oshirish 
masalalari yoritilgan. Shuningdek, davlat tomonidan olib borilayotgan ijtimoiy-iqtisodiy islohotlarning samaradorligi va 
aholining real hayot darajasiga ta’siri tahlil qilinadi. Xulosa sifatida esa, aholi farovonligini oshirish bo‘yicha taklif va 
tavsiyalar ishlab chiqilgan.

Kalit soʻzlar: Aholi farovonligi, ijtimoiy himoya, daromadlar, bandlik, ta’lim sifati, sog‘liqni saqlash, iqtisodiy islohotlar.
Abstract: This article examines the main directions for ensuring the well-being of the population in the Republic of 
Uzbekistan, analyzing existing problems and mechanisms for their resolution. It discusses issues such as increasing 
household incomes, strengthening the social protection system, ensuring employment, and improving the quality of 
education and healthcare. The paper also evaluates the effectiveness of state-led socio-economic reforms and their 
impact on the actual living standards of the population. In conclusion, the article provides proposals and recommendations 
aimed at enhancing citizens' well-being.

Key words: Population well-being, social protection, income, employment, quality of education, healthcare, economic 
reforms.
Аннотация: В данной статье рассматриваются основные направления обеспечения благосостояния населения 
в Республике Узбекистан, анализируются существующие проблемы и механизмы их устранения. Освещаются 
вопросы повышения доходов населения, укрепления системы социальной защиты, обеспечения занятости, а также 
улучшения качества образования и здравоохранения. Кроме того, анализируется эффективность проводимых 
государством социально-экономических реформ и их влияние на уровень жизни населения. В заключение даны 
предложения и рекомендации по повышению благосостояния граждан.

Ключевые слова: Благосостояние населения, социальная защита, доходы, занятость, качество образования, 
здравоохранение, экономические реформы.

K I R I S H
Aholi farovonligini ta’minlash har qanday davlatning ijtimoiy-iqtisodiy siyosatida ustuvor yo‘nalishlardan 

biri hisoblanadi. Zero, inson kapitalining rivojlanishi, barqaror iqtisodiy o‘sish va ijtimoiy barqarorlik bevosita 
xalq turmush darajasining oshishiga bog‘liq. O‘zbekiston Respublikasi mustaqillikka erishganidan so‘ng, 
aholining yashash sharoitini yaxshilash, daromad manbalarini ko‘paytirish, ta’lim va sog‘liqni saqlash tizimlarini 
rivojlantirishga alohida e’tibor qaratib kelmoqda [1].

So‘nggi yillarda mamlakatimizda olib borilayotgan islohotlar, ayniqsa, ijtimoiy himoya tizimining 
takomillashuvi, aholini qo‘llab-quvvatlashga qaratilgan dasturlar, hududiy rivojlanish strategiyalari farovonlikka 

ijobiy ta’sir ko‘rsatmoqda. Shu bilan birga, mavjud muammolar – bandlik darajasining notekisligi, daromadlar 
o‘rtasidagi tafovut, ijtimoiy xizmatlar sifati kabi masalalar dolzarb bo‘lib qolmoqda [2].

Ushbu maqolada O‘zbekistonda aholi farovonligini oshirish yo‘llari, mavjud muammolarni hal etish 
mexanizmlari, davlat siyosatining samaradorligi va istiqboldagi ustuvor vazifalar tahlil qilinadi. Maqsad 
– aholining turmush darajasini oshirishga xizmat qiluvchi omillarni aniqlash hamda ularni samarali amalga 
oshirish bo‘yicha takliflar ishlab chiqishdir.

M A V Z U G A  O I D  A D A B I Y O T L A R  S H A R H I
Aholi farovonligini ta’minlashga oid ilmiy adabiyotlar va amaliy hujjatlar tahlili shuni ko‘rsatadiki, ushbu 

soha ko‘p qirrali bo‘lib, iqtisodiy, ijtimoiy, huquqiy va madaniy omillar bilan chambarchas bog‘liqdir. O‘zbekiston 
Respublikasining birinchi Prezidenti I.A. Karimovning “O‘zbekiston – bozor munosabatlariga o‘tishning o‘ziga 
xos yo‘li” asarida mustaqillik yillarida aholining turmush darajasini oshirishga qaratilgan dastlabki strategik 
yondashuvlar bayon etilgan [3].

Sh.M. Mirziyoyevning “Yangi O‘zbekiston – taraqqiyot va farovonlik yo‘lida” asarida esa islohotlarning yangi 
bosqichida inson kapitalini rivojlantirish, ijtimoiy tenglikni ta’minlash, hududlar o‘rtasidagi tafovutlarni bartaraf 
etish bo‘yicha strategiyalar yoritilgan [1]. Bu fikrlar 2022–2026 yillarga mo‘ljallangan Taraqqiyot strategiyasi bilan 
amaliy bosqichga o‘tdi [4]. Ushbu hujjat aholining farovonligini oshirishga xizmat qiluvchi asosiy yo‘nalishlar 
– bandlikni ta’minlash, ta’lim va sog‘liqni saqlash tizimlarini rivojlantirish, ijtimoiy himoyani kuchaytirishni o‘z 
ichiga oladi.

Jahon banki tomonidan e’lon qilingan “Strengthening Social Protection in Uzbekistan” hisobotida 
O‘zbekistonda ijtimoiy himoya tizimining samaradorligi, aholining zaif qatlamlariga ko‘maklashish mexanizmlari 
va bu tizimni xalqaro tajriba asosida takomillashtirish yo‘llari tahlil qilingan. BMT Taraqqiyot Dasturining 
O‘zbekiston bo‘yicha tahlillari esa inson salohiyatining rivojlanishi, sog‘liqni saqlash, bandlik va tengsizlik 
masalalariga e’tibor qaratadi [5].

Akademik Z. Ibragimova farovonlik tushunchasining iqtisodiy va ijtimoiy talqinlari, uni baholash indikatorlari 
hamda bu ko‘rsatkichlarning O‘zbekistondagi amaliy holatiga oid tadqiqotlar mavjud [6].

Xulosa qilib aytganda, mavjud adabiyotlar aholining farovonligini oshirishda kompleks yondashuv – iqtisodiy 
islohotlar, ijtimoiy xizmatlar sifati, adolatli taqsimot mexanizmlari va hududiy rivojlanish strategiyalarining 
muhimligini ko‘rsatmoqda. Shu bilan birga, amaliyotda yuzaga kelayotgan muammolarni chuqur o‘rganishga 
doir tadqiqotlarga ehtiyoj mavjud.

T A D Q I Q O T  M E T O D O L O G I YA S I
Tadqiqotning asosiy metodologik bazasini tizimli tahlil, taqqoslash, empirik kuzatuv va statistik usullar 

tashkil etdi.

T A H L I L  V A  N A T I J A L A R
Aholi farovonligini ta’minlash zamonaviy davlat boshqaruvida asosiy strategik yo‘nalishlardan biri bo‘lib, u 

inson kapitalining rivoji, iqtisodiy barqarorlik va ijtimoiy adolatni o‘zaro uyg‘unlashtirish orqali amalga oshiriladi. 
Bu tushuncha nafaqat moddiy daromadlarning o‘sishini, balki ta’lim sifati, sog‘liqni saqlash tizimi samaradorligi, 
bandlik imkoniyatlari va ijtimoiy himoya tizimining keng qamrovli va manzilli bo‘lishini ham o‘z ichiga oladi.

O‘zbekiston sharoitida ushbu yo‘nalish davlat siyosatining markaziga aylangan bo‘lib, quyidagi tarkibiy 
elementlar asosida shakllanmoqda:

Barqaror daromad manbalari yaratish – kichik biznes va tadbirkorlikni rivojlantirish, yoshlarga ish o‘rinlari 
yaratish;

Hududiy tenglikni ta’minlash – infratuzilma va ijtimoiy xizmatlarning chekka hududlargacha yetkazilishi;
Sifatli ijtimoiy xizmatlar – sog‘liqni saqlash va ta’lim tizimlarini raqamlashtirish, zamonaviy texnologiyalar 

asosida takomillashtirish;
Ijtimoiy himoyaning manzilliligi – “Yagona reyestr” kabi tizimlar orqali ehtiyojmand qatlamlarga bevosita 

yordam yetkazish.
Xalqaro tajribada farovonlik tushunchasi ko‘p jihatdan Inson taraqqiyoti indeksi (HDI), Gini koeffitsienti, 

Multidimensional Poverty Index kabi ko‘rsatkichlar bilan o‘lchanadi. Masalan, Skandinaviya mamlakatlarida 
farovonlikni ta’minlashda kuchli ijtimoiy himoya, bepul ta’lim va sog‘liqni saqlash, teng imkoniyatlar tizimi asosiy 
ustunliklar hisoblanadi.

O‘zbekistonda esa bu yo‘nalishda Yangi O‘zbekiston taraqqiyot strategiyasi (2022–2026 yillar) asosida 
quyidagi bosqichma-bosqich yondashuvlar ishlab chiqilgan:

Ijtimoiy davlat modeliga o‘tish bosqichi;
Ish bilan ta’minlash va ijtimoiy adolat tamoyillari asosida farovonlikni taqsimlash;
Yashash muhiti va ekologik barqarorlikni ta’minlash orqali sog‘lom jamiyat shakllantirish [7].
Demak, “O‘zbekistonda aholi farovonligini ta’minlash yo‘llari” tushunchasi global mezonlarga mos keluvchi 

kompleks va ko‘p qirrali siyosiy-iqtisodiy yondashuvlar tizimini anglatadi. U ijtimoiy barqarorlik, inson kapitali 
rivoji va iqtisodiy o‘sishni uyg‘unlashtirishga qaratilgan bo‘lib, O‘zbekiston taraqqiyotining asosiy omillaridan biri 
sifatida qaralmoqda (1-rasm).

1-rasm. Aholi farovonligini taminlash ko’rsatkichlari: O’zbekiston va xorijiy tajriba.

“O‘zbekistonda aholi farovonligini ta’minlash yo‘llari” tushunchasini xorijiy tajriba bilan solishtirish asosida 
ko‘rsatadi. Grafikda O‘zbekiston tajribasi Skandinaviya mamlakatlari (Norvegiya, Shvetsiya) va Janubiy Koreya 
bilan solishtirilgan.

O‘zbekiston, Skandinaviya mamlakatlari va Janubiy Koreya bo‘yicha farovonlikka ta’sir etuvchi asosiy 
ko‘rsatkichlar 1 dan 5 gacha baholash asosida solishtirildi.

O‘zbekiston farovonlikni ta’minlashda yo‘l boshida turgan bo‘lsa-da, davlat tomonidan amalga oshirilayotgan 
raqamlashtirish, ijtimoiy xizmatlar sifati va infratuzilmani rivojlantirish kabi yo‘nalishlar rivojlangan mamlakatlar 
modeliga yaqinlashish uchun zamin yaratmoqda. Xorijiy tajribalar shuni ko‘rsatadiki, samarali ijtimoiy davlat 
modeli uchun nafaqat iqtisodiy resurslar, balki institutlarning mustahkamligi, islohotlarning izchilligi ham muhim 
rol o‘ynaydi.

O‘zbekistonda aholi farovonligini ta’minlash yo‘lida so‘nggi yillarda keng ko‘lamli islohotlar amalga 
oshirilmoqda. Tadqiqot davomida quyidagi asosiy yo‘nalishlar bo‘yicha tahlil o‘tkazildi:

Daromadlar darajasi va bandlik. Davlat statistika qo‘mitasi ma’lumotlariga ko‘ra, 2020–2023 yillar 
oralig‘ida aholi real daromadlari o‘sish tendensiyasini ko‘rsatdi. Biroq, hududlar kesimida tafovut mavjud: 
Toshkent shahri va ayrim markaziy viloyatlar aholisi daromadi yuqori bo‘lsa-da, Qoraqalpog‘iston Respublikasi 
va chekka hududlarda bu ko‘rsatkich pastroq. 

Ijtimoiy xizmatlar sifati. Ta’lim va sog‘liqni saqlash sohalariga ajratilayotgan budjet mablag‘lari hajmi 
oshgan. Xususan, 2022–2023 yillarda sog‘liqni saqlash xarajatlari umumiy budjetning 11–12% ini tashkil qilgan. 

Ijtimoiy himoya tizimi samaradorligi. Jahon banki va UNDP hisobotlariga ko‘ra, O‘zbekiston ijtimoiy 
yordam mexanizmlarini raqamlashtirish va ehtiyojmand oilalarni aniq aniqlash borasida muhim yutuqlarga 
erishmoqda. 

Farovonlikni baholash indikatorlari. Tadqiqotda farovonlikni baholash uchun quyidagi ko‘rsatkichlar 
tanlandi: YaIM jon boshiga, aholi bandlik darajasi, ijtimoiy xizmatlarga qamrov, real daromadlar va ijtimoiy 
tenglik indeksi. O‘zbekistonning farovonlik darajasi izchil o‘sib borayotgani quvonarli holat bo‘lib, endilikda 
hududlararo tenglikni ta’minlash, infratuzilmani yanada rivojlantirish va zamonaviy xizmatlardan foydalanish 
imkoniyatlarini kengaytirish orqali bu o‘sishni yanada jadallashtirish imkoniyati mavjud..

Asosiy natijalar:
So‘nggi yillarda iqtisodiy o‘sish ijobiy bo‘lsa-da, bu farovonlikning barobar taqsimlanishini ta’minlashga 

to‘liq erishgan emas.
Ijtimoiy xizmatlarga ajratilayotgan mablag‘lar oshgan, lekin sifati va qulayligi hamma hududlarda bir xil 

emas.
Ijtimoiy himoya tizimi takomillashmoqda, ammo kam ta’minlangan aholi qatlamlarini to‘liq qamrab olish 

zarurati mavjud.
Farovonlikni oshirishda infratuzilma, bandlik va inson kapitali rivoji asosiy omillar sifatida ajralib turadi [8].

X U L O S A  V A  T A K L I F L A R
O‘zbekistonda aholining farovonligini ta’minlash masalasi davlat siyosatining ustuvor yo‘nalishlaridan biri 

sifatida shakllanib bormoqda. So‘nggi yillarda olib borilgan ijtimoiy-iqtisodiy islohotlar natijasida ijtimoiy himoya 
tizimi raqamlashtirilmoqda, ta’lim va sog‘liqni saqlash tizimlarida sifat o‘zgarishlari kuzatilmoqda, aholini band 
qilishga qaratilgan kompleks dasturlar amalga oshirilmoqda.

Tahlillar shuni ko‘rsatadiki, aholining turmush darajasini oshirish, daromadlar o‘rtasidagi tafovutni 
kamaytirish va sifatli ijtimoiy xizmatlarga bo‘lgan teng imkoniyatni ta’minlash mamlakatdagi barqaror taraqqiyot 
uchun muhim omil hisoblanadi. Xalqaro tajriba esa bu yo‘nalishda institutsional barqarorlik va strategik 
uzluksizlik muhimligini tasdiqlaydi.

Shu asosda quyidagi takliflar ilgari suriladi:
Manzilli ijtimoiy yordamni kengaytirish: “Yagona ijtimoiy reyestr” imkoniyatlaridan to‘liq foydalanib, yordam 

muhtoj qatlamlarga aniq va tez yetkazilishi ta’minlanishi kerak.
Hududlararo tenglikni kuchaytirish: chekka va iqtisodiy zaif hududlarda infratuzilma va ijtimoiy xizmatlar 

(ta’lim, tibbiyot) sifati yaxshilanishi lozim.
Barqaror bandlik siyosatini yo‘lga qo‘yish: ayniqsa yoshlar va ayollar bandligini oshirish, zamonaviy kasb-

hunar o‘rganish imkoniyatlarini kengaytirish orqali daromad manbalarini ko‘paytirish zarur.
Ijtimoiy xizmatlar sifatini oshirish: sog‘liqni saqlash va ta’lim tizimida innovatsion yondashuvlarni keng joriy 

qilish, xodimlarning malakasini muntazam oshirish mexanizmini ishlab chiqish lozim.
Davlat–xususiy sheriklik asosida xizmat ko‘rsatish tizimini rivojlantirish: ijtimoiy sohalarda xususiy sektor 

ishtirokini rag‘batlantirish orqali xizmatlar qamrovini kengaytirish mumkin.
Farovonlikni o‘lchovchi milliy indikatorlarni ishlab chiqish: faqat daromad emas, balki sog‘liq, ta’lim, uy-joy, 

ekologik muhit kabi ko‘rsatkichlarni qamrab oluvchi ko‘rsatkichlar majmuasini ishlab chiqish taklif etiladi.

